
napenapamav a kakudakudan nua paiwanzuku

azua sika makaya izua patjetucu a kai, a kakudakudan, a palisi na
paiwanzuku, mavana izua icu a pinui’inaljanan a sinan kakudan
tua ’iniladjan.

’au aicu a pinui’inaljanan a sinan kakudan tua ’inila’iladjan,
kemasimaza taicu a matjatavelavelak ta ’iladjan na vusam a kakudakudan.
aicu a matjatavelavelak ta ’iladlan na vusam a kakudakudan namayatucu, a
na tjasevalitan a ’iniladjan kata sauzayan, mavana sangasangasan a aljak a
tiemavelak aya, ipu u’aljay ipu vavayan, kana sangasangasan a sinipualjak
vusam aya, timadju a uri tjemavelak a penuljat tua sauzayan, ngadan nua
uma’ kata ’iniladjan 1 ’inaljan, makeljang angata tu aicu a paiwanzuku
mamamav a sipacunan tua vavayan katua u’aljay, manasika tjuruvuanga a
vavayavayan a vusam a na “emiladj 1 ’inaljan tucu, makeljang angata tu
mamav a sipacunan tua vavayan katua u’aljay na paiwanzuku, aicu mavana
sikizengezenger nua paiwanzuku a cawcau uta.

aicua seravar namaya paiwanzuku uta, ljakua maljiyan a kakudan
niamadju, aicua seravar semanvusam tua u’aljay, nuneka nu u’aljay a aljak,

mana semanvusamanga tua vavayan a aljak.

aicua napenapamav a kakudan nua paiwanzuku izua kemasicuay, izua
kai a namayatucu, “a u’aljay, a vavayan, mamav a cawcau.” a u’aljay a
vavayan tjaraizua patarevan tua nasi niamadju, a meseljang a kilalaing ta
sengsengan i “inaljan namayatazua a kininemeneman nua paiwanzuku a
kemasicuay.

makaya itjen a kemasi tua inalang a nemanemanga a pacun, izua
vincikan ta u’aljay kata vavayan a langalj, katua vincikan ta u’aljay kata
vavayan a djilung, vincikan ta nau’aljay kata navavayan a tjiuma, vincikan
ta u’aljay kata vavayan a kamavanan, savida nama’a’ecev. kana sinicuayan
a vecik izua sakamaya vavayan katua u’aljay a nama’a’ecev.

a kininemeneman nua paiwanzuku inika aming a ’emuzimuzip mana
izua u’aljai kata vavayan, aicua icemecemel a namezangal tu nemanga izua
namasan u’aljay namasan vavayan uta. naseminamalji a pa’ulid a
puvarungan nua sevalitan na paiwanzuku, mapu’ata kizenger itjen a
mapuljatj a paiwanzuku a cawcau, satje sanpazangali aicua a tjalja

penapamavan a kakudakudan itua tja’inaljan.

